
Perhebat kerjasama awam, swasta
dalam inovasi kesihatan
Zanariah Abd Mutalib - April 8, 2021 @ 5:46pm
zanariah_mutalib@bh.com.my

Menteri Sains, Teknologi dan Inovasi, Khairy Jamaluddin. - Foto NSTP/Nur Aisyah
Mazalan

KUALA LUMPUR: Lebih banyak kerjasama antara sektor awam dan
swasta perlu diwujudkan dalam bidang inovasi kesihatan bagi
menyokong pembangunan ekosistem penjagaan kesihatan, selain
meletakkan Malaysia di kedudukan hadapan dalam bidang itu.

Menteri Sains, Teknologi dan Inovasi, Khairy Jamaluddin, berkata
kerjasama berkenaan akan membolehkan penyelidik bekerja dengan
industri untuk membawa produk mereka ke dalam pasaran.

Beliau berkata, situasi COVID-19 menyaksikan Malaysia kurang
keupayaan dalam mengeluarkan vaksin untuk manusia, sekali gus
membuka mata banyak pihak termasuk kementeriannya untuk berusaha
ke arah itu.

"Kita tahu ini bukan wabak yang terakhir, jadi kita memutuskan untuk
membangunkan keupayaan kita terutama dalam sektor penjagaan
kesihatan, termasuk pembangunan vaksin manusia bermula daripada
penyelidikan dan pembangunan (R&D) hingga pengeluaran," katanya.

Beliau berkata demikian ketika menyampaikan ucaptama pada majlis
pelancaran Hab Inovasi Kesihatan (HIH) pertama di Malaysia secara
dalam talian hari ini.

HIH dibangunkan hasil kerjasama syarikat biofarmaseutikal, AstraZeneca
dan Universiti Sunway menerusi cabang inovasinya, Sunway Innovation
Labs (Sunway iLabs).

Yang turut hadir Timbalan Ketua Pengarah (Penyelidikan dan Sokongan
Teknikal) Kementerian Kesihatan, Datuk Dr Hishamshah Mohd Ibrahim;
Duta Sweden, Dag Juhlin-Dannfelt; Ketua Pegawai Inovasi Sunway Group
dan Pengarah Sunway iLabs, Matt Van Leeuwen serta Presiden Negara
AstraZeneca Malaysia, Dr Sanjeev Panchal.

Khairy yang juga Pengerusi Bersama Jawatankuasa Khas Jaminan Akses
Bekalan Vaksin COVID-19 (JKJAV) berkata, kebanyakan negara di dunia
terutama yang berpendapatan rendah dan sederhana bergelut untuk
mendapatkan akses kepada bekalan vaksin serta tidak mempunyai
keupayaan untuk menghasilkan vaksin sendiri.

Katanya, negara maju membeli banyak bekalan vaksin, menyebabkan
negara lain yang kurang berkemampuan terpaksa bergantung kepada
kemudahan seperti COVAX untuk mendapatkan bekalan itu.

"Ketidaksaksamaan ini tidak adil. Malaysia menghindari perkara ini dan
memulakan rundingan lebih awal termasuk dengan AstraZeneca bagi
mendapatkan bekalan yang mencukupi untuk mengimunisasi kira-kira 80
peratus penduduk menjelang akhir tahun ini.

"Kita juga memutuskan untuk menyertai COVAX bagi menunjukkan
solidariti global dan mendesak kepada kesaksamaan vaksin untuk
semua. Tidak ada yang selamat sehingga semua orang selamat," katanya.

Mengenai HIH, Khairy berkata, ia akan memberi peluang kepada
pengkomersialan penyelesaian penjagaan kesihatan baharu,
membolehkan syarikat pemula membawa teknologi canggih mereka dan
penyelesaian inovatif kepada kehidupan.

"Saya yakin Hab Malaysia ini akan memacu dasar dan membentuk
ekosistem, membantu dengan pengkomersialan dan peluasan
penyelesaian penjagaan kesihatan di seluruh negara.

"Hab ini akan meningkatkan kapasiti domestik bagi pembangunan
teknologi dan produk baharu yang menarik, serta menyumbang bukan
saja kepada pertumbuhan ekonomi tetapi juga

merangsang semangat kreatif dan keusahawanan, selain menjana
peluang masa depan bagi penggiat inovasi penjagaan kesihatan di

peluang masa depan bagi penggiat inovasi penjagaan kesihatan di
Malaysia," katanya.

Sementara itu, Dr Sanjeev berkata, dengan penubuhan HIH di Malaysia,
AstraZeneca berhasrat menjalin kerjasama dengan pelopor penjagaan
kesihatan tempatan, selain menyediakan platform dan kemudahan
kepada mereka untuk membina ekosistem yang mampan serta memacu
inovasi digital.

"Ini sejajar dengan aspirasi kerajaan ke arah usaha menyepadukan
teknologi baharu melalui rawatan pesakit bagi menangani impak penyakit
tidak berjangkit (NCD)," katanya.

